[image: GM-coat-of-arms]
TRIBUNAL GĦAL TALBIET ŻGĦAR

ĠUDIKATUR
DR JEAN PAUL GRECH 
B.A., LL.D, M.Juris. (INT. LAW), Adv. Trib. Eccl. Melit

Seduta ta’ nhar it-Tlieta, 2 ta’ Mejju 2023

Kawża Numru: 15/2022 (JPG)

Marvic Cardona
								vs

Rebecca Bartolo 

· Preliminari

It-Tribunal,

Ra l-avviż tat-talba tal-attur Marvic Cardona ipprezentat fl-1 ta’ Ġunju 2022 fejn l-attur ippremetta s-segwenti: -

“Tgħid għaliex l-intimata Rebecca Bartolo m’għandhiex tħallas is-somma ta’ mitejn, ħamsa u tletin ewro (€235) li huma spejjeż tat-tilqim amministrat lill-binthom minuri Scarlett Cardona u dan skont kif abbozzat ta’ qbil b’kuntratt ta’ separazzjoni ta’ nhar l-20 ta’ Diċembru 2019 redatt minn Nutar Dr Maria Pisani. 

· bl-imgħax u bl-ispejjes tal-ittra uffiċjali ta’ nhar it-18 ta’ Mejju 2022, referenza 279/2022 u tal-ittra interpellatorja datata 8 ta’ Mejju 2022.”

Ra r-risposta tal-konvenuta Rebecca Bartolo fejn hija eccepiet li: 

“It-talba tal-attur għandha tigi miċħuda bl-ispejjes kontra tiegħu u dan stante li ma hu dovut l-ebda ammont mill-konvenuta. 

Illi l-attur mingħajr l-ebda konsultazzjoni mal-konvenuta u mingħajr l-approvazzjoni tagħha qabad u ta’ tilqim lill-minuri u dan bi ksur tal-kuntratt citat mill-attur.

Salv eċċezzjonijiet ulterjuri fid-dritt u fil-fatt.”

Sema’ x-xhieda tal-partijiet;

Ra l-atti kollha tal-proċess u d-dokumenti prezentati;

Sema’ t-trattazzjoni tal-legali tal-partijiet

· Kunsiderazzjonijiet

Ikkunsidra

Fil-qosor il-fatti tal-kaz huma s-segwenti: il-kontendenti f’din il-kawza kienu mizzewwġin u sussegwentment huma isseparaw permezz ta’ kuntratt datat għoxrin (20) ta’ Dicembru 2019 pubblikat fl-atti tan-Nutar Maria Pisani.[footnoteRef:1]  Minn dan iz-zwieġ huma kellhom zewġt ulied, Marcos li illum huwa maġġorenni u Scarlett li għadha minorenni.  Fis-sitta (6) ta’ Mejju 2022, l-attur ħa lil bintu għand it-Tabiba Dr Patricia Sciberras għall-visita medika.  Waqt l-istess vista, it-tabiba infurmat lill-attur li bintu kellha xi tilqim nieqes.  Għalkemm tali tilqim ma kienx obbligatorju, hija infurmatu li d-Dipartiment tas-Saħħa kien jirrakkomanda li tali tilqim jittieħed.  L-attur dak il-ħin iddecieda li jagħti lil bintu dan it-tilqim.  Sussegwentement, huwa informa lil omm b’dak li kien għamel u eventwalment talabha li tikkontribwixxi għal dawn l-ispejjez.  L-omm min-naħa tagħha oġġezzjonat kemm għaliex dan kollu kien sar minn wara daharha u anke għaliex sostniet li bejn il-partijiet kien hemm ftehim li dan it-tilqim ma jingħatax.   [1:  Dokumenti MC 1 a fol. 17 tal-process.  ] 


It-Tribunal ezamina fid-dettal ix-xhieda mogħtija mill-kontendenti u b’mod partikolari l-kuntratt tas-separazzjoni bejn il-partijiet.  Il-kuntratt tas-separazzjoni iffirmat bejn il-partijiet – u li għalhekk huwa liġi bejn il-partijiet – jistabilixxi li l-kura u l-kustodja tal-kontendenti bħala ġenituri ta’ uliedhom minuri kellha tibqa’ konġunta bejn il-partijiet.  Dan kien ifisser li kwalsiasi decizjoni li tikkoncerna l-minuri kellha tibqa’ tittieħed miz-zewġ partijiet flimkien.  Dan qegħdin nitkellmu fuq decizjonijiet li jmorru oltre mill-ordinarjeta tal-ħajja ta’ kuljum.  Li ġenitur jiddeciedi jagħtix panadol jew le zgur li ma jistax jintefa’ fuq l-istess keffa dwar jekk ġenitur jagħtix tilqima jew le.  Din tal-aħħar hija materja li bil-fors trid tiġi diskussa u deciza miz-zewġ ġenituri flimkien għaliex hija materja ta’ certu portata u mhux ħaġa komuni jew li iseħħ b’certu frekwenza.  Għalhekk ma tistax titqies li taqa’ taħt il-kappa ta’ dawk id-decizjonijiet li ġenitur huwa intitolat li jieħu meta uliedu minuri jkunu miegħu mingħajr ma jottjeni l-kunsens tal-parti l-oħra.  

Il-missier – irrispettivament mill-intenzjonijiet tajba li huwa seta’ kellu – ma seta qatt jiddeciedi waħdu fuq it-tilqim li bintu kellha nieqes.  Kien obbligat li huwa jirreferi lil omm dak li kienet qaltlu t-tabiba Dr Sciberras u jottjeni l-kunsens tal-omm qabel ma jagħti tali tilqim.  Ma kellux jinforma lill-omm b’xi ħaġa fait accomplit.  It-Tribunal jinnota li dan ma kienx kaz ta’ ħajja jew mewt fejn dewmien seta’ kellu konsegwenzi rrimedjabbli fuq il-minuri.  Kif jammetti l-istess attur, it-tilqim seta’ ingħata f’ġurnata oħra u mhux dakinhar stess li huwa ingħata r-rakkomandazzjoni minn Dr Sciberras.  L-attur għalhekk kieku ried seta’ ikkonsulta mal-omm qabel ma ħa xi pass.  

It-Tribunal jinnota wkoll li xi zmien ilu l-partijiet kienu ftehmu li tali tilqim ma jingħatax lill-minuri.  Aktar u aktar għalhekk l-attur messu ikkonsulta mal-konvenuta qabel ma għamel xi pass.  Ta’ minn jissenjala li meta l-attur ikkomunika mal-konvenuta dwar dan it-tilqim u dan dakinhar stess li kien ingħata, il-konvenuta mill-ewwel ġibditlu l-attenzjoni li l-ftehim ta’ bejniethom kien li dan ma jingħatax.  Dan kif jirrizulta mill-emails esebiti mill-attur inniffsu.[footnoteRef:2]  Dan huwa konfermat wkoll mill-attur fil-kontro-ezami tiegħu.  Huwa jammetti li dan il-ftehim kien jezisti.  Fi kliemu dan kien ftehim “verbali u remot ħafna”.[footnoteRef:3]  Pero xorta jibqa’ ftehim.   [2:  Ara emails a fol. 33 u 34 tal-process.  ]  [3:  Fol. 15] 


Għalkemm l-attur jistqarr li l-kuntratt tas-separazzjoni ta’ bejn il-partijiet ma kien fih xejn f’dan is-sens, it-Tribunal ma jistax ma jinnutax li dan it-tip ta’ ftehim rigward it-tilqim baqa’ jiġi attwat bejn il-partijiet.  Infatti sabiex ingħatat it-tilqima tal-COVID – tilqima pjuttost ricenti – iz-zewġ partijiet kienu iddiskutew u ftehmu bejniethom li tingħata din it-tilqima.  Aktar u aktar allura dan kellu japplika fil-kaz tat-tilqim l-ieħor.  It-Tribunal ma jara l-ebda raġuni għalfejn l-attur ma kellux wkoll jottjeni l-kunsens minn qabel tal-konvenuta jekk huwa xtaq li jagħti dan it-tilqim li Dr Sciberras irrakkomandat li jingħata.  Jekk imbagħad il-konvenuta ma kinitx tippresta l-kunsens tagħha, l-attur seta’ facilment jirrikorri għand il-Qorti kompetenti biex jġib l-awtorizzazzjoni necessarja għal tali tilqim u b’hekk iġiegħel lill-konvenuta tikkontribwixxi għal dawn l-ispejjez.  

Tenut kont is-suespost, it-Tribunal għalhekk jqis li ma jkunx ġust u ekwu li huwa jikkundanna lill-konvenuta sabiex tikkontribwixxi għall-ispejjez relatati ma’ dan it-tilqim.  Dan għaliex l-għoti ta’ dan it-tilqim mar kontra ftehim li kellhom il-partijiet.  Di piu l-attur naqas li jmexxi ma’ dak stabbilit fil-kuntratt ta’ separazzjoni bejn il-partijiet.  Jekk l-attur deherlu li tali tilqim kien fl-interess tal-minuri li jingħata u kien konxju mill-opposizzjoni tal-konvenuta, kien messu mar il-Qorti u ġab l-awtorizzazzjoni necessarja biex jagħti tali tilqim.  Ma setax waħdu jieħu decizjoni li ma kinitx tispetta lilu waħdu li jieħu.  La darba huwa aġixxa unilateralment, ma jistax issa jippretendi li l-konvenuta tikkontribwixxi għall-ispejjez relatati ma’ decizjoni unilaterali tiegħu.  Kif ġia indikat din ma kinitx spiza ta’ saħħa ordinarja li l-konvenuta kienet obbligata li tagħmel tajjeb għaliha fit-termini tal-kuntratt iffirmat bejn il-partijiet.  Din kienet spiza ta’ natura straordinarja u la darba tali spiza saret mingħajr il-kunsens tal-konvenuta, tali spiza għandu jagħmel tajjeb għaliha l-attur waħdu u ħadd aktar.  It-Tribunal għalhekk sejjer jgħaddi biex jicħad it-talba tal-attur. In vista wkoll li t-talba tal-attur sejra tiġi micħuda, it-Tribunal mhux sejjer jinoltra ruħu fuq il-materja dwar jekk l-ammont reklamat mill-attur ġiex pruvat jew le.  

· Decide

Għaldaqstant għar-raġunijiet fuq espressi u l-kunsiderazzjonijiet hemm magħmula dan it-Tribunal qiegħed jaqta’ u jiddeciedi din il-kawza billi jilqa’ l-eccezzjonijiet tal-konvenuta u per konsegwenza jicħad it-talbiet tal-attur.  Spejjez tal-prezenti istanza għandhom jkunu kollha a karigu tal-attur.  



Dr Jean Paul Grech LL.D.
Gudikant




Deputat Registratur


2

image1.jpeg




